
Zailenetik asko ikasten delako, 'Prestige' ikasbide 

Hondamendi ekologikoa hizpide dute egunotan ikertzaileek Donostian; egun zailak izan ziren ozeanografoentzat, baina ikasteko apartak 

arantxa iraola - DONOSTIA 

Prestige petroliontziak 2002ko azaroaren 13an ezbeharra izan zuen Galiziako kostan. 77.000 tona fuel-olio zeramatzan, eta berehala sortu zen gerta zitekeenaren inguruan kezka. Sei egunen bueltan, susmorik txarrenak bete ziren: hondoratu egin zen ontzia, eta pitzaduretatik ihesi milaka tona erregai atera ziren. Itsasoa ikergai duten zientzialarientzat, ondorengoak lan handiko egunak izan ziren. AZTI fundazioko ikertzaile Adolfo Uriartek hondamendiari buruzko hitzaldia eman zuen herenegun EHUko Udako ikastaroetan: «Gure jakituria zientifiko guztia erabili genuen hondamendiari aurre egiteko». 

AZTIko adituak Eusko Jaurlaritzak hondamendiari aurre egiteko sorturiko batzordean aholku ematen aritu ziren. Lan handia egin zuten. «Baina beti ez dugu asmatzen», adierazi zuen Uriartek. «Istripua gertatu eta egun batzuetara kazetari batek galdera egin zidan; Galiziako orban beltzik euskal kostara iritsiko ote zen galdetu zidan... Segur aski ezetz erantzun nion», gogoratu zuen zientzialariak, erdi lotsatuta, irri artean. Izan ere, 2003ko otsailetik aurrera galipot ugari iritsi zen euskal itsasertzera, beltz-beltz uzteraino. 

Gomendioak 

Zientzialarien aholkuak ezinbestekoak izan ziren marea beltzari aurre egiten laguntzeko. Batetik, satelite bidezko teknologia aurreratua erabili zuten orban beltzen norabidea kontrolatzeko: «Buiak erabili genituen orbanak non zeuden jakiteko eta norabidea iragartzeko». 

Bestetik, marea beltza aurre-aurrean ikusirik, fuel-olioa itsasoan bertan jasotzeko moduak aztertzen aritu ziren. Puntako teknologiarik gabeko bidea hautatu zuten egiteko horretarako. «Sistema oinarrizkoa erabili genuen: salabardoa. Horixe izan zen eraginkorrena. Gerria makurtuta egin behar izan zen lan». 

Biziki goratu zuen Uriartek euskal arrantzaleek egin zuten lana. «21.000 tona fuel-olio jaso zituzten itsasoan bertan. Era honetako hondamendietan inoiz ez zen beste inon itsasoan bertan hainbeste erregai jaso», nabarmendu zuen. 

Gerora begira 

Hondamendiaren ondorioak aztertzen ari dira orain zientzialariak, itsasoko arrain, muskuilu zein landareetan zein ondorio utzi dituen ikertzen. 

Etorkizunean era honetako beste hondamendiren bat gertatzen bada nola jokatu behar den ere aztertzen ari dira. Eta hobetu beharreko gauzen zerrenda egin dute: orbanen jarraipen zehatzagoa, hidrokarburoei buruzko jakituria handiagoa, aurreikuspen fidagarriagoak... Balizko ilun batean horiek guztiak oso erabilgarriak liratekeela uste du Adolfo Uriartek. Eta, batez ere, erakunde arteko komunikazioa hobetzeko eskatu zuen: «Gestio eskema bateratuak behar dira, itsasoa guztiona da». 

